
Nefndarálit Norrænu sjálfbærninefndarinnar um 

þingmannatillögu um lög um vistmorð 

Norræna velferðarnefndin leggur til að Norðurlandaráð beini þeim tilmælum til norrænu 
landanna  

 
að þau taki þátt í viðeigandi umræðum á alþjóðavettvangi um að gera 
alvarleg brot gegn náttúrulegu umhverfi refsiverð, jafnt á stríðstímum 
sem friðartímum. 

 

Bakgrunnur 

Rebecca Le Moine og Janine Alm Ericson úr umhverfisflokknum MP og Simon 
Holmström úr sjálfbærniflokknum HI hafa lagt til að 
 
Norðurlandaráð beini þeim tilmælum til Norrænu ráðherranefndarinnar  
 
að hún stuðli að því að vistmorð (stórfelld umhverfisspjöll) verði viðurkennt sem brot á 
alþjóðalögum í Rómarsamþykktinni, sem megi lögsækja fyrir Alþjóðlega 
sakamáladómstólnum í Haag.  

 

Vistkerfin sem við erum háð vegna velferðar og lífsafkomu eyðast nú á kerfisbundinn 

hátt á ótrúlegum hraða. Þrátt fyrir að neikvæðar afleiðingar hafi verið þekktar áratugum 

saman halda ríki, fyrirtæki og fjármálastofnanir áfram að nýta og fjárfesta í fyrirtækjum 

sem skaða jörðina og mannkynið. Til skamms tíma næst fjárhagslegur ávinningur en til 

lengri tíma litið er grafið undan velferð og mannréttindum og hættan á átökum og 

þvinguðum fólksflutningum eykst.  

 

Að lokum ógnar þetta friði og öryggi sem svo aftur réttlætir að alþjóðleg lög um 

vistmorð verði skilgreind sem fimmta viðbótin í Rómarsamþykktinni sem er það 

lagaumhverfi sem varðar röskun á friði í lögsögu Alþjóðlega sakamáladómstólsins í 

Haag. Alþjóðleg löggjöf um vistmorð gerir stórfelld umhverfisspjöll refsiverð, setur 

sameiginleg ytri mörk og býður upp á alþjóðlegar aðgerðir sem kallað er eftir gegn 

alþjóðlegu vandamáli. 

 

Viðurlög í formi sekta eða annarra fjárhagslegra afleiðinga hafa ekki reynst koma í veg 

fyrir stórfellda rányrkju á náttúrunni.  

Með alþjóðlegri löggjöf um vistmorð mætti gera þá sem taka ákvarðanir á sviði 

stjórnmála og viðskipta persónulega ábyrga og lögsækja fyrir þá umhverfisglæpi sem 

ákvarðanir þeirra eða athafnir hafa valdið. Nákvæmlega á sama hátt og nú má sækja 

lögaðila til saka fyrir brot á mannréttindum. Þegar það sem er rekstrarlega hagstætt en 

skaðar umhverfið og samfélagið verður til þess að þeir sem eru ábyrgir eiga á hættu að 

verða sóttir til saka, hvetur það stjórnendur til að hafa sjálfbærni að leiðarljósi. Ekki síst 

má gera ráð fyrir að fjárfestingar og áherslur leiti á sjálfbærari brautir. Skýrar 

leiðbeiningar eru auk þess það sem fyrirtækin sjálf kalla eftir.  

 

Í stóru alþjóðlegu ákalli krefjast meira en 560 fyrirtæki, m.a. Microsoft, IKEA og 

Walmart, öflugra og skjótra viðbragða við vistkreppunni sem heimurinn stendur frammi 

fyrir.  

 

Alþjóðleg löggjöf um vistmorð er sérlega mikilvæg fyrir fátæk ríki sem standa höllum 

fæti félags- og efnahagslega þar sem veik umhverfislöggjöf er oft fylgifiskur. Íbúar 

þessara landa eiga minnstan þátt í vandanum, en verða harðast úti vegna neikvæðra 

afleiðinga hnattvæðingar, svo sem arðráns og mengunar. Enn fremur eru heilbrigð 

vistkerfi grundvallarforsenda allrar þróunar og án þeirra náum við heldur ekki alþjóðlegu 

sjálfbærnimarkmiðunum.  

 

Löggjöf hefur úrslitaþýðingu í þessa átt. Ef stórfelld umhverfisspjöll verða gerð refsiverð 

mun það hafa mikilvæg áhrif á mat samfélagsins, en það skiptir miklu máli þegar vinna 

þarf að breyttum hugsunarhætti í umskiptum okkar í átt að nýjum lífsháttum á jörðinni.  

 

Það liggur á að finna öflug verkfæri sem geta snúið þeirri hættulegu þróun við sem við 

nú sjáum í heiminum. Alþjóðleg löggjöf um vistmorð hefur alla burði til að vera slíkt 

verkfæri þar sem Rómarsamþykktin er eitt af öflugustu lagaskjölum heims. Á 

skömmum tíma hefur áhuginn aukist verulega.  

 

Á fundi aðildarríkja Alþjóðlega sakamáladómstólsins í nóvember 2019 töldu Vanúatú og 

Maldíveyjar að taka þyrfti vistmorð sem alþjóðlegan glæp til alvarlegrar umræðu. Í sama 

mánuði lýsti Frans páfi yfir stuðningi sínum við að gera vistmorð að alþjóðlegum glæp, 

en það gerði Heimsráð kirkjunnar einnig í júní 2019. Í Svíþjóð óskuðu Alþýðusambandið 

og Stofnun Olofs Palme í mars 2020 eftir að vistmorð teldist glæpur í blaðagrein. Í júlí 

2020 lýsti Macron Frakklandsforseti yfir stuðningi við tillöguna og skömmu síðar náði 

nýja ríkisstjórnin í Belgíu samkomulagi um að vinna að því að litið verði á vistmorð sem 

glæp, bæði innanlands og á alþjóðavísu. Í júlí 2020 var einnig samið opið bréf þar sem 

Greta Thunberg ásamt ungum loftslagsaðgerðasinnum frá Þýskalandi og Belgíu 

kröfðust þess að aðildarríki ESB ynnu að alþjóðlegri löggjöf um vistmorð. 

Á síðasta áratug síðustu aldar, þegar Rómarsamþykktin var upphaflega samin, var 

vistmorð með, en var tekið út úr samþykktinni á síðustu stundu. Umfangsmikil, 

langvarandi og alvarleg umhverfisspjöll eru samkvæmt Rómarsamþykktinni 

glæpsamleg á stríðstímum, en teljast ekki afbrot á friðartímum.  

 

Það er ósanngjarnt og þarfnast úrbóta. Norðurlandaráð ætti því að stuðla að því að 

vistmorð (stórfelld umhverfisspjöll) verði viðurkennt sem alþjóðlegur glæpur í 

Rómarsamþykktinni, sem unnt sé að ákæra fyrir og bera undir Alþjóðlega 

sakamáladómstólinn í Haag. 

 

Við meðferð tillögunnar fékk nefndin Fausto Pocar prófessor á sinn fund 7. september 

2021 til að kynna verkefni á vegum evrópsku stofnunarinnar um ESB-löggjöf. 

Verkefninu er ætlað að vera innlegg í umræðuna um skilgreiningu á vistmorði sem glæp 

gegn mannkyni og veita framkvæmdastjórninni lögfræðilega ráðgjöf við undirbúning 

ESB-löggjafar um vistmorð. Því er ætlað að varpa ljósi á sjónarmið sem tengjast því að 

heimilt verði að dæma refsingu fyrir vistmorð í hinum alþjóðlega dómstóli 

(Rómarsamþykktin). Ljóst er af erindi Fausto Pocars prófessors að viðbót við 

Rómarsamþykktina er mikilvæg en fleira þurfi að koma til, þ.e. ESB-löggjöf og 

lagabætur í löndunum.   

 

Fulltrúar í flokkahópi miðjumanna lögðu til að frekari upplýsinga yrði aflað um málið, 

hugsanlega með því að halda örmálþing. Að lokinni atkvæðagreiðslu var ákveðið með 

naumum meirihluta að halda örmálþing. Flokkahópur hægrimanna lagði til að ESB-

þingmönnum yrði boðið til málþingsins og flokkahópur miðjumanna lagði til að boðið 

yrði sjálfstæðum sérfræðingum og fulltrúum ungs fólks. Norrænt frelsi lagði til að rödd 

fyrirtækja fengi að heyrast á málþinginu. Flokkahópur jafnaðarmanna vakti athygli á 

hlutverki fjölþjóðlegra fyrirtækja. Norræn vinstri græn létu í ljósi stuðning við tillöguna. 

Hinn 20. janúar var haldið vefþing um vistmorð. 

 

Evrópuþingið samþykkti 19. maí 2021 nefndarálit með hvatningu um að ESB veitti 

baráttufólki fyrir loftslaginu og umhverfinu aukinn stuðning og vernd. Í nefndarálitinu er 

skorað á ESB og aðildarríki sambandsins að ryðja brautina innan Alþjóðlega 

sakamáladómstólsins (ICC) fyrir nýjum viðræðum milli aðila um að samþykkja 

„vistmorð“ sem alþjóðaglæp með skírskotun til Rómarsamþykktarinnar. Evrópuþingið 

vill draga úr og koma í veg fyrir umhverfistjón með því að herða ESB-reglurnar um 

umhverfisglæpi (Environmental Crime Directive (ECD)) annars vegar og ábyrgð á 

umhverfinu (Environmental Liability Directive (ELD) hins vegar.  

 

Framkvæmdastjórnin lagði fram tillögu 15. desember 2021 um nýja tilskipun sem kæmi 

í stað núgildandi tilskipunar um umhverfisglæpi. Markmiðið með nýrri tilskipun er að: 

1. Bæta skilvirkni rannsókna og saksóknar með því að endurnýja gildissvið 

tilskipunarinnar 

2. Skýra eða má út óljóst orðalag um skilgreiningar á umhverfisglæpum 

3. Samþykkja mismunandi þvingunarúrræði sem eru skilvirk og hafa fælingarmátt 

4. Stuðla að rannsókn og saksókn þvert á landamæri 

5. Bæta upplýsta ákvarðanatöku um umhverfisglæpi með því að efla öflun og 

dreifingu gagna. 

6. Bæta framkvæmd landanna að því er varðar rannsókn, saksókn og viðurlög 

 

Í tengslum við tillögu framkvæmdastjórnarinnar um nýja tilskipun um umhverfisglæpi 

hefur Evrópuþingið m.a. komist að samkomulagi um eftirfarandi:  
- Að forðast þær takmarkanir sem eru tengdar núverandi umhverfislöggjöf sem 

fellur undir tilskipunina með því að útbúa „almennt“ eða „catch-up“ ákvæði sem 
getur náð til umhverfislaga framtíðarinnar 

- Það hefur ekki náð samstöðu um að nota orðið „vistmorð“. Aftur á móti hefur 
náðst samstaða um að nota sértæka skilgreiningu á „alvarlegum brotum“ eða 
„brotum sem eru sérstaklega alvarleg“ sem byggir á skilgreiningu alþjóðlegrar 
nefndar á „vistmorði“ 

- Að því er varðar sektir fyrir lögaðila náðist samstaða um þá málamiðlun að miða 
við 10% af alþjóðlegri meðalveltu lögaðila þrjú ár á undan ákvörðun  

- Að stækka lögsögu aðildarríkjanna umtalsvert 
- Að innleiða kröfu um að grípa til varúðarráðstafana á borð við að hætta 

tafarlaust athæfi eða beita úrræðum til að koma í veg fyrir tjón  
- Að bæta stjórntæki landsbundinna yfirvalda til að frjósa og gera upptækan 

hagnað af lögbrotum 
 
Auk þess hvetur Evrópuþingið aðildarríkin til þess að efla réttarfarskerfi sín og 
framkvæmd að því er varðar umhverfisrefsirétt með því að: 

- Setja á laggirnar eða efla löggæslustofnanir 

- Bjóða upp á sérhæfða fræðslu fyrir dómara, saksóknara, lögreglu og 

réttarstarfsfólk 

- Skipa sérhæfðar einingar, saksóknara og dómara sem fást við umhverfisglæpi 

og innleiða sérhæfðar deildir dómara 

 

Nefndarálit um þingmannatillögu um lög um vistmorð var tekið fyrir á þingfundi í 

Norðurlandaráði á þingi þess árið 2022 og greiddi meirihluti atkvæði með því að senda 

málið aftur í nefnd, sbr. 52. gr. starfsreglnanna. Nefndin ákvað á fundi sínum 24. janúar 

2023 að taka aftur til meðhöndlunar nefndarálit um þingmannatillögu um lög um 

vistmorð og fylgjast með meðhöndlun tilskipunar um umhverfisglæpi innan ESB. Á 

fundi 26. júní 2023 var framgangur vinnu að umhverfistilskipun ESB kynntur fyrir 

nefndinni og ákvað nefndin einróma að skipta framlagðri tillögu út fyrir 

málamyndunartillögu flokkahóps miðjumanna um aðgerðir sem beini þeim tilmælum til 

norrænu landanna: 

að þau taki þátt í viðeigandi umræðum á alþjóðavettvangi um að gera alvarleg 
brot gegn náttúrulegu umhverfi refsiverð, jafnt á stríðstímum sem friðartímum. 

 

Sjónarmið nefndarinnar 
Norræna sjálfbærninefndin telur umhverfisglæpi vera alvarlegt vandamál sem nær 

þvert á landamæri og sem þarf að bregðast við bæði á alþjóðavettvangi og á 

innanríkisvettvangi. Þörf er á skýrri löggjöf sem gerir kleift að framfylgja og refsa fyrir 

umhverfisglæpi með skilvirkari hætti en hægt er í dag. Þess vegna hefur 

þingmannatillagan vakið mikinn áhuga og forvitni hjá nefndinni. Mörg sjónarmið hafa 

heyrst og verið rædd og fjöldi alþjóðlegra sérfræðinga hefur komið að ferlinu. Nefndin 

veitir því athygli að bæði á alþjóðavettvangi og á vettvangi ESB er unnið að þróun 

lagaramma sem bregst við umhverfisglæpum með mismunandi hætti.  

 

Til dæmis eru nú viðræður á vettvangi Sameinuðu þjóðanna um bindandi sáttmála sem 

myndi gera bæði fjölþjóðleg og landsbundin fyrirtæki ábyrg á mannréttindabrotum í 

allri virðiskeðju þeirra. Sáttmálinn mun í fyrsta lagi gera fyrirtæki skyldug til að sýna 

„tilhlýðilega kostgæfni“ til að greina, fyrirbyggja og draga úr brotum á mannréttindum 

og tryggja úrræði til að ráða bót á umhverfistjóni, gera endurbætur á umhverfi o.fl.  

 

Auk þess leggja viðmiðunarreglur OECD um ábyrga viðskiptahætti, sem nýlega voru 

uppfærðar, þær skyldur á fyrirtæki að setja sér loftslagsmarkmið og áætlanir sem taka 

mið af losun gróðurhúsalofttegunda og sem undirstrika að „skylda um tilhlýðilega 

kostgæfni“ gildir í allri virðiskeðjunni. Auk þess eru fyrirtæki hvött til að ráðfæra sig við 

alla viðeigandi hagsmunaaðila í starfsemi sinni.  

 

Á vettvangi ESB er í tilskipuninni um „tilhlýðilega kostgæfni“ („due diligence“) m.a. lögð 

áhersla á mannréttindi, viðunandi starfsskilyrði, umhverfismál og aukna sjálfbærni.  

Auk þess er í ESB ýmislegt starf í gangi sem miðar að því að minnka og fyrirbyggja 

skaða gagnvart umhverfinu. Unnið er að því að uppfæra þær tvær ESB-tilskipanir sem 

fyrir eru um umhverfisglæpi (Environmental Crime Directive (ECD)) og umhverfisábyrgð 

(Environmental Liability Directive (ELD). Viðræður um tilskipun um umhverfisglæpi eru 

á lokastigi og það lítur út fyrir að samstaða hafi náðst um eftirfarandi: 

- Strangari skilgreiningu á umhverfisglæpum 

- Útvíkkun lista yfir fyrirtæki sem falla undir skilgreininguna 

- Eflingu refsiramma  
- Að stækka lögsögu aðildarríkjanna umtalsvert 
- Að innleiða kröfu um að grípa til varúðarráðstafana á borð við að hætta 

tafarlaust athæfi eða beita úrræðum til að koma í veg fyrir tjón  

- Að bæta stjórntæki landsbundinna yfirvalda til að frysta og gera upptækan 

hagnað af lögbrotum 

Hefur ekki náð samstöðu um að nota orðið „vistmorð“ í tilskipuninni, en aftur á móti 
verður notuð skilgreining á „alvarlegustu brotum“ eða „brotum sem eru sérstaklega 
alvarleg“ sem byggð er á skilgreiningu alþjóðlegrar sérfræðinefndar á „vistmorði“. 

 
Svar norrænu ríkisstjórnanna við spurningunni um hvernig þau hafi innleitt 

viðmiðunarreglur OECD gefa til kynna að norrænu löndin hafi að miklu leyti innleitt 

viðmiðunarreglur OECD og að norræn fyrirtæki sýni almennt mikla ábyrgð í þessum 

málum. 

Nefndin nefnir sérstaklega að verndun umhverfis skuli sérstaklega viðhaldið á 

stríðstímum. Allsherjarstríð Rússlands í Úkraínu hefur haft í för með séð 

umhverfismengun, ekki síst áráin á vatnsaflsvirkjunina í Kachovka. Það er á ábyrgð 

alþjóðasamfélagsins að kalla eftir og efla alþjóðlegt umhverfisviðmið og réttaraðgerðir 

til að draga viðkomandi til ábyrgðar. Það er nauðsynlegt fyrir endurreisn Úkraínu. 

Í ljósi þeirra mörgu ferla og umræðna sem eru í gangi á alþjóðavettvangi og á vettvangi 

ESB telur nefndin við hæfi og mikilvægt að tryggja viðurkenningu og baráttu gegn 

umhverfisglæpum með formlegum samningum og lögum á mörgum stigum. Nefndin 

leggur því samhljóða til að þeim tilmælum verði beint til ríkisstjórna Norðurlandanna að 

þær taki þátt í viðeigandi umræðum á alþjóðavettvangi um að gera alvarleg brot gegn 

náttúrulegu umhverfi refsiverð, jafnt á stríðstímum sem friðartímum. 

 

Þar með samþykkti nefndin álitið um þingmannatillöguna. 

 

Kaupmannahöfn, 5. september 2023 

 

Johan Andersson (S) 

Tove Elise Madland (A) 

Mats Wiking (S) 

Per Husted (S) 

Ola Elvestuen (V) 

Rebecka Le Moine (MP) 

Bella Forsgrén (gröna) 

Simon Holmström (HI) 

Ásmundur Friðriksson (Sj.) 

Heikki Autto (saml) 

Lene Westgaard-Halle (H) 

Mariane Paviasen (IA) 

Marianne Bigum (SF) 

Staffan Eklöf (SD) 

Himanshu Gulati (FrP) 

 

 


